[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Nafarroako Museoak Javier Ciga nafar margolariaren bederatzi margolan zaharberritu ditu

Osteguna, 2008ko irailaren 25a. Juan Ramón Corpas Mauleón Nafarroako Gobernuko Kultura eta Turismo Departamentuko kontseilaria Nafarroako Museora joan da, gaur goizean, bertan zaharberritu dituzten bederatzi margolan ikustera. Javier Ciga nafar margolariaren lanak dira, hain zuzen. 
Kontseilariaz gain, Pedro Luis Lozano Kulturaren zuzendari nagusia, Javier Ciga Echandi Fundazioko ordezkariak, Baztango Udaleko ordezkaria, eta Ana Mari Marín baztandar margolaria ere joan dira Nafarroako Museora. 

Hain zuzen ere, Javier Ciga Echandi Fundazioak margolariaren lanak eskatu zizkion Nafarroako Gobernuari, Baztango Museo Etnografikoko erakusketa iraunkorra osatzeko, eta horrexegatik, Nafarroako Museoak bere bildumako bederatzi margolan zaharberritu ditu, gordailuan uzteko. Honako hauek, hain justu:

Madrilen ikasten egon zen garaiko lanak (lehenengo etapakoak):

-Estudio (1912-1913). Olioa, oihal gainean; 44 x 37 cm

-Artzaina (1910-11). Olioa, oihal gainean; 158 x 116 cm

-Mohamed Ben El Peli Makurra (1910-11). Olioa, oihal gainean; 45 x 37 cm.

Parisen ezagueretan sakontzen egon zen garaiko lanak (bigarren etapakoak):

-Combinación de la ruleta (1912-14). Olioa, oihal gainean; 100 x 184,5 cm
-Batzarre bajo el árbol de Jaureguizar (1914). Olioa, oihal gainean; 160 x 225 cm

-Proclamación del primer rey de Navarra (1914). Olioa, oihal gainean; 162 x 170 cm

-Sokadantza (1914). Olioa, oihal gainean; 162 x 170 cm

Paristik itzuli eta Iruñean egon zen garaiko lana:

-Mezatik (1914). Olioa, oihal gainean; 162 x 170 cm

Eta azkenik, zahartu ondoren egin zuen lana:

-Musa jokatzen (1940-60). Olioa, oihal gainean; 115 x 95 cm
Margolanak Iruñeko ERPA (Cristina Lacabe eta Marta Larraga) enpresak zaharberritu ditu, 17.078 euroren truke, eta batzuei marko berria jarri diete. 

Margolan guztiak Ciga familiari erositakoak dira, eta 1990az geroztik Nafarroako Museoan egon dira ikusgai, bertako areto batean, modu iraunkorrean. Museoak, gainera, Javier Cigaren lanei buruzko ikerketa egin zuen, eta sei argitalpen zientifiko egin zituen margolariaren eta bere lanaren gainean, Francisco Javier Zubiaur bildumaren zaintzailearen kargura. 

Erakusketa urriaren 5era arte egonen da ikusgai, Nafarroako Museoko ohiko ordutegian. 

Javier Ciga Echandi (Iruñea, 1877-1960)

Iruñeko Arte eta Ofizio Eskolan ikasi zuen, eta Carceller, Zubiri eta García Asartaren ikasle izan zen. Madrilgo San Fernando Eskolan, berriz, Moreno Carbonero eta Garneloren ikasle izan zen, eta ondoren, Parisera joan zen, Julian eta Grand Chaumière akademia libreetan ezagueretan sakontzera. 1914an, Iruñera itzuli zen; besteak beste, margolari gazteak trebatzera. 

Cigaren margolan erromantikoek lurrarekiko maitasuna eta ohiturak islatzen dituzte. Sustrai humanista duten lanak dira, eta Espainiako pintura barrokoko errealismoa dute ardatz. Parisen egon zen garaian, naturaltasunarekiko leialtasunak eta Cézanne-ren eraikuntza moduek liluratu zuten, eta ondorioz, paisaiak modu berritzailean margotu zituen. 

Erretratuetako pertsonaiak oso ongi hezurmamitzen zituen. Beste genero batzuk ere landu zituen (natura hilak, erlijioa eta kondairak, historia, gorputz biluziak, animaliak eta pertsonaia mitologikoak, kartelak), eta konposizio lan onak egiteko gai zela eta ezaguera tekniko sakonak zituela frogatu zuen. Sariei dagokienez, 1914an Parisko Udaberriko Aretoko osoko kide izendatu zuten, “Paysans Basques” (Elizondoko azoka) margolanarengatik, eta San Fernandoko Arte Ederren Errege Akademiak lehen mailako bost diploma eta urrezko domina bat eman zizkion.(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

